
Ma Motor-Bike par George W de Carteret


Tch'est qui, dans djaix-neu chents vingt-iune,

Me couôti une petite fortune,

Et qu'a causé tant d'amiertume?

Ma motor-bike.


Tch'est qui m'avait mins an défi 
De r'pather de la maîtrîsi 
Et qui m'êlindgi dans vivyi? 
Ma motor-bike.


Tch'est qui, quand je r'vimmes bouans amins 
Et d'la manier j'avais apprins 
M'encouothagi à couorre les c'mins? 
Ma motor-bike.


Tch'est qui, à la héche des chapelles 
Va s'stationner comme sentinelle 
Et qu'êblouît toutes les hardelles? 
Ma motor-bike.


Tch'est qu'a un couossin en drièthe, 
Pour inviter à v'nin s'y assièthe, 
Tchique jeune et jolie passagièthe? 
Ma motor-bike.


Tch'est qu'avec ses fanfaronnades 
Troublye le r'pos d'touos les malades. 
Dépis Gouôrey à St. Brelade? 
Ma motor-bike.

Tch'est qui, un jour à St. Cliément 
Brûlait la route follâtrement, 
Et fut la cause d'un accident? 
Ma motor-bike.


Tch'est qu'ch'est qui m'lannedi d'vant la Cour 
Et m'fit attraper vingt-huit jours 
Pour l'affaithe de la Prumié Tour? 
Ma motor-bike.


Tch'est qu'ch'est qui happi l'mors-ès-dents 
Touos les piétons êparpillant 
Et m'fliantchi contre un char-à-banc? 
Ma motor-bike.


Tch'est qu'est siez Hunt le marchand d'chiques 
Et qui n'mé jouôtha pas d'aut'es triques 
Tch'est qu'ch'est qu'j'ai envié siez l'Vier Nique? 
Ma motor-bike.



